Zientzia urruti dago
eta ulertezina da.
Orduan, babes gaitezen
[poesiaren baitan]
eta har dezagun ikerlari-
[itxura galanta...]

Aurkituko ditugu

[mundu berriak]
ilargi piztuak eta eguzki

[itzaliak];

baina, batez ere, amaraun eder bat
sentimenduz,
begiradaz,
senez eta jitez

[ehundua].
Bai urruti zientzia,
eta zeinen ulergaitza.
Baina, orduan, babes gaitezen

[poesiaren baitan!]

Mixterio guztiak irekitzen dituen
[atea],
behin bakarrik irekitzen omen dena,
egun batean besteengandik bereizi
eta aurrekoekin —agian— berriz
[batuko gaituena].
Izar-hautsa, molekula eta atomo barreiatuak
[izango garen egunaz harago
joateko balioko digun ate
ikaragarri
liluragarri
emozionantea].

Mendian, behi bat —edozein—
txahal eder batez
erdituko den
egun hori bera.

Lur sakonez hazbete batzuk gorago:

lur-azala, itsas-hegiak eta zeru-goiak;

eta batez ere, alaitasuna.

Ezin dugu hitzekin azal,

sentitu egin behar.

Begira, hauexek ditugu koloreak,

eta hona hemen munduko zapore guztiak.

Juxtu une hartan, liztor-tzar bat

[igaro zen burrunbaka].
Eta denok egin genuen ihes
[aterpeetara],
pozik, beldurrez, alai, zalapartaz.



Lur sakonez hazbete batzuk gorago...

Gauzen balioa,

gauzen aurrean gelditzen garenean,
gela bakarti batean,

non pasatu dugun bizitza osoa
amestuz beste norbait ginela.

Zein da, orduan, eta benetan,

gauzen balioa

horrelako kinka larri batean

gure bizitzaren amaiera alderantz,
geuk bakarrik zentzua ulertzen diegun
objektuei begira gaudela,

gu bezain baliogabeak diren gauzen aurrean,
inorako batean, galduta egotearen
sentsazioan gezurrezko patxadaz
etor daitekeenari galdezka,

baina, aldi berean, indiferentziaz?



